
MAISHIY KIMYO TOVARLARI B2B 
TAQSIMOTIDA CHAKANA SAVDO TARMOQLARI 

BILAN MARKETING ASOSIDAGI STRATEGIK 
HAMKORLIK

Roʻziyeva Farzonа Komiljon qizi
TDIU, Marketing kafedrasi tayanch doktoranti

e-mail: ruzievafarzona@yandex.ru

Annotatsiya: Ushbu tadqiqotda maishiy kimyo mahsulotlari sohasida B2B taqsimot tizimi va chakana savdo tarmoqlari bilan 
marketing asosida strategik hamkorlikning roli o‘rganildi. SWOT va Porter modellariga tayanib, raqamli transformatsiya, 
omnichannel yondashuvlar va sodiqlik strategiyalarining samaradorlikka ta’siri tahlil qilindi. Tahlillar asosida marketing 
va taqsimot o‘rtasidagi integratsiyani kuchaytirish, raqamli platformalardan foydalangan holda brend sodiqligini oshirish 
bo‘yicha amaliy takliflar ishlab chiqildi.

Kalit soʻzlar: B2B marketing, taqsimot strategiyasi, omnichannel, chakana savdo, raqamli transformatsiya, SWOT, Porter 
modeli, brend sodiqligi.

Abstract: This study examines the role of strategic cooperation between household chemical manufacturers and retail 
networks in B2B distribution through a marketing-based approach. Using SWOT and Porter’s models, the research 
analyzes how digital transformation, omnichannel strategies, and loyalty programs influence distribution effectiveness. 
Based on the findings, practical recommendations are proposed to strengthen the integration of marketing and logistics 
and to enhance brand loyalty through digital platforms.

Key words: B2B marketing, distribution strategy, omnichannel, retail trade, digital transformation, SWOT, Porter model, 
brand loyalty.

Аннотация: В данном исследовании рассматривается роль стратегического сотрудничества между 
производителями бытовой химии и розничными торговыми сетями в контексте B2B-распределения на 
основе маркетингового подхода. С опорой на модели SWOT и Портера проанализировано влияние цифровой 
трансформации, омниканальных стратегий и программ лояльности на эффективность распределения. На основе 
анализа разработаны практические рекомендации по усилению интеграции маркетинга и логистики, а также 
повышению приверженности бренду с использованием цифровых платформ.

Ключевые слова: B2B маркетинг, стратегия распределения, омниканальность, розничная торговля, цифровая 
трансформация, SWOT, модель Портера, лояльность бренду.

K I R I S H
Zamonaviy bozor iqtisodiyotida ishlab chiqaruvchilar va chakana savdo tarmoqlari o‘rtasidagi aloqalarning 

shakli tubdan o‘zgarib bormoqda. Ayniqsa, maishiy kimyo mahsulotlari sektorida raqobat kuchayib borayotgani, 
xaridor xatti-harakatlarining o‘zgarishi va raqamli texnologiyalarning keng joriy etilishi ushbu o‘zgarishlarni 
yanada tezlashtirmoqda. Shu sharoitda B2B taqsimot tizimini marketing asosida qayta ko‘rib chiqish va chakana 
savdo bilan strategik hamkorlikni mustahkamlash dolzarb zaruratga aylangan.

Taqsimot faqat mahsulot yetkazib berish emas, balki brend qadriyatlarini shakllantirish, xaridor bilan 
bevosita aloqa o‘rnatish va bozorda ishonchli pozitsiyani egallash vositasiga aylanmoqda. Ayniqsa, sodiqlik 
dasturlari, birgalikdagi promosiya kampaniyalari va mijoz axborotlarini tahlil qilish orqali ishlab chiqaruvchi va 
chakana savdo o‘rtasidagi integratsiya yangicha bosqichga ko‘tarilmoqda. Bu esa marketing strategiyalarini 
yanada samarali, moslashuvchan va foydali qiladi.

Bundan tashqari, omnichannel savdo modellarining joriy etilishi va raqamli platformalarga o‘tish B2B 
hamkorlikning yangi shakllarini shakllantirmoqda. Kompaniyalar bir vaqtning o‘zida onlayn va oflayn kanallarda 

faoliyat yuritib, xaridorga izchil tajriba taqdim etishga intilmoqda. Bunday yondashuv bozor talablariga 
moslashuvchanlikni oshiradi, marketing va taqsimot o‘rtasidagi aloqani mustahkamlaydi va raqobat ustunligini 
ta’minlaydi.

Ushbu mavzuni o‘rganish amaliy jihatdan dolzarb bo‘lib, marketing nazariyalarini ishlab chiqarish va 
taqsimot tizimlariga tatbiq etish orqali korxonalarga real yechimlar taqdim etadi. Tadqiqot natijalari ishlab 
chiqaruvchi korxonalar uchun strategik qarorlar qabul qilishda, chakana savdo bilan barqaror hamkorlikni yo‘lga 
qo‘yishda va bozorda raqobatbardosh pozitsiyani mustahkamlashda muhim asos bo‘lib xizmat qiladi.

M A V Z U G A  O I D  A D A B I Y O T L A R  S H A R H I
Maishiy kimyo mahsulotlarining B2B taqsimotida marketing asosidagi yondashuvlar va chakana savdo 

tarmoqlari bilan hamkorlik masalasi so‘nggi yillarda alohida ilmiy va amaliy e’tiborga sazovor bo‘lmoqda. Bu 
boradagi tadqiqotlar tahlili quyidagi asosiy yo‘nalishlar bo‘yicha tizimlashtirildi: marketing nazariyalari, taqsimot 
strategiyalari, omnichannel integratsiyasi va raqamli transformatsiya.

B2B muhitda marketing yondashuvlari asosan tashkilotlararo munosabatlar, qadriyat zanjiri va mijoz bilan 
uzoq muddatli aloqani shakllantirishga asoslanadi. Hutt va Speh [16] B2B marketingni mijozga yo‘naltirilgan 
strategik boshqaruv sifatida talqin qiladi, bunda distribyutsiya samaradorligi asosiy ko‘rsatkichlardan biri sifatida 
qaraladi. Kotler va Keller [2] esa taqsimotni nafaqat logistika, balki marketing funksiyalarining uzviy qismi 
deb hisoblab, ishlab chiqaruvchi va sotuv nuqtasi o‘rtasidagi aloqalarni brend siyosati bilan uyg‘unlashtirish 
zarurligini ta’kidlaydi.

Tamilia [8] taqsimot kanallarining tarixiy shakllanishi orqali zamonaviy distribyutsiya strategiyalarining 
negizini ochib beradi. Ayniqsa, Palmatier va hamkorlari [3] tomonidan ishlab chiqilgan omnichannel modelda 
savdo kanallarining turli shakllarini yagona tizimga birlashtirish g‘oyasi ilgari suriladi.

Raqobat kuchlarini tahlil qilishda Porterning Besh kuch modeli asosiy nazariy asos bo‘lib xizmat qiladi. 
Verhoef [4] va Ailawadi [6] ko‘rsatganidek, B2B segmentda ichki raqobat darajasi yuqori bo‘lib, mahsulotni 
narx asosida sotishga intilish uzoq muddatli barqarorlikni zaiflashtiradi. Yrjölä [5] esa omnichannel strategiyalar 
orqali raqobatni marketing yondashuvi bilan muvozanatlashtirish zarurligini asoslaydi.

Farnalskiy [21] tomonidan o‘rganilgan Ukraina bozoridagi real taqsimot modeli raqobat kuchlariga qarshi 
qanday amaliy chora-tadbirlar ko‘rish mumkinligini amaliy misolda ko‘rsatadi. Bu misol metodologik tahlillarni 
real holatlar bilan bog‘lashda muhim manba hisoblanadi.

Raqamli vositalar taqsimot tizimlarini samaraliroq boshqarish imkonini beradi. Li va hamkorlari [9] 
omnichannel strategiyada raqamli axborot konvergensiyasining ahamiyatini yoritadi, ya’ni CRM, ERP va 
boshqa tizimlar orqali barcha kanal faoliyatlarini birlashtirish zarurligi ko‘rsatib o‘tiladi. Dai va Kauffman [18] 
tomonidan taqdim etilgan e-procurement modellari esa xarid jarayonini avtomatlashtirish orqali samaradorlikni 
oshirishga xizmat qiladi.

Krhač Andrašec [10] o‘z tadqiqotida kimyo sanoatida raqamli savdo kanali joriy etilishi tajribasini tahlil qilib, 
B2B sektorida mijoz bilan to‘g‘ridan-to‘g‘ri raqamli muloqotning qanday ustunliklar berishini asoslab bergan.

B2B marketingda faqat tranzaksion yondashuv emas, balki barqarorlik va brend sodiqligiga asoslangan 
strategiyalar ham muhim ahamiyatga ega. Sheth va Sinha [17] B2B brendingda ekologik barqarorlik va 
ishonchlilik mezonlarini ilgari suradi. Rudawska [19] esa B2B va B2C segmentlari o‘rtasida barqaror marketing 
strategiyalarini solishtirgan holda, chakana savdo bilan hamkorlikda ekologik va innovatsion yondashuvlarni 
rivojlantirish zarurligini ko‘rsatadi.

Mariadoss [20] tomonidan ilgari surilgan marketing salohiyati modeli B2B kompaniyalarning ichki 
imkoniyatlarini samarali resurslar orqali strategik ustunlikka aylantirish yo‘llarini taklif etadi. Bu yondashuv Galp 
va Amazon tajribasi bilan to‘la mos keladi [12], [14].

T A D Q I Q O T  M E T O D O L O G I YA S I
Tadqiqotda maishiy kimyo mahsulotlari sektorida B2B taqsimot tizimi va chakana savdo bilan strategik 

hamkorlikni baholash uchun tavsiflovchi va tahliliy usullar qo‘llanildi. Deduktiv yondashuv asosida nazariy 
model va real amaliyot o‘zaro solishtirildi.

Ichki va tashqi omillar SWOT tahlili orqali, raqobat kuchlari esa Porter modeli yordamida aniqlandi. 
Ma’lumotlar ilgari o‘rganilgan korporativ tajribalar (Galp, Amazon, Planmeca) hamda so‘nggi ilmiy manbalar 
asosida tahlil qilindi.

Raqamli transformatsiya va omnichannel yondashuvni baholashda Li, Dai va Krhach tadqiqotlaridagi 
konseptual modellardan foydalanildi. Tahlillar marketing strategiyasi, distribyutsiya samaradorligi va raqamli 
integratsiya o‘rtasidagi bog‘liqlikni aniqlashga yo‘naltirildi. Olingan natijalar asosida amaliy tavsiyalar ishlab 
chiqildi.

T A H L I L  V A  N A T I J A L A R
Tadqiqot natijalari marketing asosidagi B2B taqsimot tizimining maishiy kimyo mahsulotlari sektorida 

qanday ishlashini chuqur o‘rganishga qaratildi. Ushbu bo‘limda strategik hamkorlik, taqsimotdagi raqobat 
sharoitlari, raqamli transformatsiya darajasi, hamda omnichannel yondashuvlarning amaliy ahamiyati alohida 
tahlil qilinadi. Tahlil jarayonida zamonaviy marketing va logistika nazariyalariga asoslangan ko‘p bosqichli 
baholash yondashuvi qo‘llanilgan bo‘lib, olingan natijalar asosida amaliy tavsiyalar ishlab chiqilgan.

Maishiy kimyo mahsulotlarini ishlab chiqaruvchi korxonalar uchun taqsimot tizimi – nafaqat mahsulotlarni 
bozorlarga yetkazish vositasi, balki brend identifikatsiyasi va marketing strategiyalarining amalda ifodalanishidir. 
Hozirgi kunda kuzatilayotgan holatga ko‘ra, aksariyat ishlab chiqaruvchilar distribyutsiyani faqat logistik 
faoliyat doirasida ko‘rib, marketing strategiyasidan mustaqil jarayon sifatida qaramoqda. Bu esa marketing 
kommunikatsiyasi va iste’molchi bilan bog‘liqlik darajasining sustligiga olib kelmoqda [2], [3], [16].

Ko‘plab korxonalarda taqsimot tizimi klassik vositachilik modeliga tayangan: ishlab chiqaruvchidan 
distribyutorlar orqali chakana savdoga va so‘ngra iste’molchiga. Ushbu modelda chakana savdo bilan aloqalar 
bevosita emas, balki oraliq bo‘g‘inlar orqali yuzaga keladi. Natijada, marketing strategiyasining asosiy unsurlari 
– narx siyosati, promosiya faoliyati va brend imiji – ishlab chiqaruvchi nazoratidan chiqib ketadi. Bu esa 
raqobatga barqaror javob berishda muammolarni yuzaga keltiradi [4], [6].

Ichki imkoniyatlar va tashqi tahdidlarni baholash maqsadida SWOT tahlili amalga oshirildi. Tahlil natijalari 
kompaniyaning zamonaviy marketing muhitida raqobatga qanday javob qaytara olishini aniqlashga yordam 
berdi.

1-jadval. Maishiy kimyo mahsulotlari ishlab chiqaruvchining SWOT tahlili.
Kuchli tomonlar Zaif tomonlar

Mustahkam ishlab chiqarish Marketing byudjeti cheklangan
Brend tan olinishi Raqamli savdo tajribasi yetarli emas
Imkoniyatlar Tahdidlar
Onlayn savdo tarmoqlarini kengaytirish Narxlar ustida vositachilar bosimi
Ekologik mahsulotlarga talab ortishi Logistikani raqobatchilar orqali toraytirish

SWOT tahlili ko‘rsatadiki, kompaniyalar o‘zlarining mavjud kuchli tomonlarini yetarli darajada raqamli 
marketing bilan bog‘lay olmagan. Kuchli ishlab chiqarish quvvatiga ega bo‘lishiga qaramasdan, ular bu 
salohiyatni marketingga yo‘naltira olmayapti. Raqamli savdo platformalarining rivojlanishi, ayniqsa pandemiya 
davridan so‘ng, iste’molchi xatti-harakatlarining o‘zgarishiga olib keldi. Shu sababli, ushbu imkoniyatdan 
foydalanish – nafaqat tijoriy, balki strategik ustunlikdir [19], [20].

Tadqiqotda B2B marketingdagi raqobat kuchlari Porterning Besh kuch modeli orqali baholandi. Ushbu 
yondashuv ishlab chiqaruvchi va chakana savdo tarmoqlari o‘rtasidagi munosabatlarga ta’sir etuvchi omillarni 
aniqlash imkonini beradi. 

1-rasm. Porterning Besh Kuch Modeli – Maishiy Kimyo B2B Bozorida.

Grafik tahlilga asoslangan holda quyidagi xulosalar aniqlandi:
Ichki raqobat yuqori darajada bo‘lib, kompaniyalar o‘z mahsulotlarini narx raqobati orqali sotmoqda, bu esa 

barqarorlikka salbiy ta’sir qiladi.
Almashuvchi mahsulotlar bosimi intensiv, chunki maishiy kimyo bozori ko‘plab o‘xshash funksiyaga ega 

tovarlarga boy.
Mijozlar bosimi sezilarli, ayniqsa katta hajmli chakana tarmoqlar bilan muzokaralarda narx pasaytirishga 

bo‘lgan bosim ortmoqda.
Yangi kiruvchilar uchun to‘siqlar nisbatan past, bu esa bozorga yangilarning kirib kelishini osonlashtiradi 

va raqobatni kuchaytiradi.
Porter modeli bo‘yicha aniqlangan har bir omil, korxona marketing strategiyasini moslashtirish zaruratini 

ko‘rsatadi. Ayniqsa, brend sodiqligini oshirish va raqamli platformalar orqali bevosita muloqotni yo‘lga qo‘yish 
raqobatga bardoshli strategiyalar sirasiga kiradi [4], [5].

Tadqiqot davomida aniqlanishicha, chakana savdo tarmoqlari bilan hamkorlik ko‘plab kompaniyalarda 
faqat logistika va sotuvga yo‘naltirilgan. Holbuki, samarali B2B marketing strategiyasi chakana tarmoqlar bilan 
marketing hamkorligini nazarda tutadi. Galp, Planmeca va Amazon misollarida hamkorlik kontent marketing, 
promosiya rejalari, sodiqlik dasturlari va mijoz bazasi analitikasi darajasida olib borilmoqda [12], [13], [14], [21].

Bu esa brendni pozitsiyalashda strategik moslik va operatsion uyg‘unlikni shakllantirishga xizmat qiladi. 
Soddaroq aytganda, ishlab chiqaruvchi va chakana savdo tarmog‘i yagona kommunikatsion va distribyutsiya 
tuzilmasi sifatida ishlamoqda.

Omnichannel marketing yondashuvi orqali chakana savdo bilan integratsiyalashgan savdo tizimi yaratiladi. 
Krhač Andrašec [10] tomonidan ilgari surilgan raqamli savdo kanalining coating sanoatida joriy etilishi B2B 
modelining transformatsiyasi uchun namunadir. Bu modelda xaridor harakatlari, inventar boshqaruvi va mijoz 
sodiqligi real vaqtda monitoring qilinadi.

Li, Dai va Kauffman [9], [18] tomonidan ishlab chiqilgan raqamli konvergentsiya modeli esa kompaniyalar 
uchun omnichannel infrastrukturani raqamli ma’lumotlar oqimi orqali integratsiya qilish zarurligini ko‘rsatadi. 
Bunday platformalar, ayniqsa CRM, ERP va mobil ilovalar orqali taqsimotni boshqarishda katta samara beradi.

X U L O S A  V A  T A K L I F L A R
O‘tkazilgan tahlillar shuni ko‘rsatdiki, maishiy kimyo mahsulotlari sektorida B2B taqsimot tizimi 

samaradorligini oshirish, raqobat muhitida barqaror o‘sishni ta’minlash va chakana savdo tarmoqlari bilan 
hamkorlikni mustahkamlash uchun mavjud yondashuvlarni qayta ko‘rib chiqish zarur. Tadqiqot davomida 
aniqlangan muammolar – taqsimotning faqat logistik faoliyatga qaratilganligi, marketing strategiyasi bilan uzviy 
bog‘liq bo‘lmaganligi va omnichannel imkoniyatlaridan to‘liq foydalanilmayotgani – tizimda takomillashtirishni 
talab qilmoqda.

Raqamli platformalarning taqsimot tizimiga joriy etilishi, mijoz ma’lumotlariga asoslangan boshqaruv, va 
chakana savdo tarmoqlari bilan sinxronlashtirilgan kampaniyalar orqali marketing samaradorligini oshirish 
mumkin. Ayniqsa, CRM va ERP kabi tizimlar orqali ichki va tashqi axborot oqimini birlashtirish strategik 
qarorlarni tez va ishonchli qabul qilishga yordam beradi.

Hamkorlikni faqat mahsulot yetkazish bilan cheklab qo‘yish, brend qadriyatlarini iste’molchigacha to‘liq 
yetkazishga to‘sqinlik qiladi. Shu bois, chakana savdo tarmoqlari bilan marketing darajasida hamkorlik 
qilish, sodiqlik dasturlarini birgalikda ishlab chiqish va promo-strategiyalarni moslashtirish o‘zaro ishonchni 
mustahkamlaydi.

Ta’minot zanjirini soddalashtirish, vositachilar sonini kamaytirish, brendni pozitsiyalashda differensial 
yondashuvlarni ishlab chiqish orqali narx ustunligiga bog‘liq bo‘lmagan, uzoq muddatli o‘sishga xizmat qiluvchi 
strategiyalar shakllanishi mumkin.

Bundan tashqari, maqsadli segmentlarga moslashtirilgan omnichannel strategiyalar orqali kompaniyalar 
bir vaqtning o‘zida onlayn va oflayn kanallarda mijozga yagona, izchil tajriba taqdim etishi mumkin. Bunday 
tizim – nafaqat xaridor sodiqligini oshiradi, balki ishlab chiqaruvchiga o‘z marketing faoliyatini real vaqt rejimida 
nazorat qilish imkonini ham beradi.

Yuqoridagi yo‘nalishlarni hayotga tatbiq qilish orqali B2B taqsimot modelining nafaqat iqtisodiy samaradorligi, 
balki brendga nisbatan bozor ishonchliligi va muloqot sifati ham oshadi. Shu tarzda shakllantirilgan yondashuv 
korxonalarni ichki salohiyatidan to‘laqonli foydalanishga olib keladi va ularni marketingda ustun pozitsiyaga olib 
chiqadi.

